
İdeya – siyasi tərbiyənin məqsədi, məzmunu və vəzifələri
İdeya – siyasi tərbiyə özündə ideya tərbiyəsi işi ilə siyasi tərbiyə işini birləşdirir. Buna görə də onun məqsədi, məzmunu və vəzifələri haqqında dolğun təsəvvürə malik olmaq üçün əvvəlcə ideya tərbiyəsi ilə siyasi tərbiyə barədə ayrı – ayrılıqda yığcam məlumat vermək lazım gəlir.
İdeya tərbiyəsi. İdeya yunan sözüdür, hərfi mənası – “anlayış”, “təsəvvür” deməkdir. Fəlsəfi termin kimi bu söz – “məna”, “mahiyyət” bildirir. Antik dövrdə Demokrit atomları ideya adlandırmış, Platon isə ideyanı konkret cisim və hadisələrdən kənarda yerləşən obyektiv reallıq hesab etmişdir. Orta əsrlərdə ideya ilahi ruha məxsus şeylərin timsalı kimi başa düşülmüş, sonraki dövrlərin elmi – fəlsəfi ədəbiyyatında ideya obyektiv aləmin proses və qanunauyğunluqlarının, cisim və hadisələrin əks olunması, gerçəkliyi dərk etməyin yüksək forması kimi izah edilmiş və edilir.
[bookmark: _GoBack]Məktəbdə ideya tərbiyəsinin məqsədi şagirdləri Vətənin, xalqın, zəhmətkeş kütlələrin mənafeyinə xidmət edən ideyalar ruhunda yetişdirməkdən ibarətdir. İdeya tərbiyəsinin məzmununa aşağıdakılar aiddir: hər bir şagirdə ümumbəşəri və mütərqqi milli dəyərlərə əsaslanan əxlaqı bərqərar etməyin, cəmiyyətin rifahı üçün olan əməyə dərin hörmət bəsləməyin, belə əməyə hazır olmağın, doğma yurdun, xalqın sədaqəti və azadlığı, respublikanın suverenliyi və ərazi bütöblüyü yolunda var qüvvəsini sərf etməyin, lazım gəlsə hətta şəhidlərimiz sayagı canından keçməyin vacibliyinə möhkəm inam yaratmaq, uşaqları ədalətli ideyalar sisteminə və ona uyğun sosial, mənəvi estetik ideyalara tərəfdar olmaq, həm də bu ideyalar nəzəriyyədə və praktikada sadiq qalmaq ruhunda yetişdirmək, onlarda şüurluluğu, vətəndaşlıq hissini və ictimai fəallığı artırmaq, məktəblilərə ölkənin – respublikanın həyatının yeniləşdirilməsinə əngəl törədən ideologiya və baxışlara, dəb və adətlərə, bütün mənfi hallara qarşı mübarizlik ovqatı, əhvali – ruhiyyəsi aşılamaq və.s
İdeya tərbiyəsinin vəzifəsi həmin ideyaları və keyfiyyətləri şagirdlərin yaşına və anlaq səviyyəsinə uyğun şəkildə əqidələrinə çevirmək üçün münasib şərait yaratmaqdan ibarətdir
Siyasi tərbiyə. Bu, ideoloji işin mühüm təkib hissəsidir və siyasətlə bağlıdır. Siyasət isə siniflər, millətlər və digər sosial qruplar arasında mövcud olan münasibətlərlə əlaqədar fəaliyyət sahəsidir. Siyasətin əsasında dövlət fəaliyətinin məzmununu, formasını və vəzifələrini müəyyən etmək kimi məsələlərdurur. Məktəbdə həyata keçirilən siyasi tərbiyə də, bu və ya digər dərəcədə olmaqla məhz həmin məsələlərlə şərtlənir.
Siyasi tərbiyənin məqsədi – onlarda dövlətə, ayrı – ayrı xalqlara və millətlərə, mövcud partiyalara və sosial qruplara düzgün, obyektiv münasibət formalaşdırmaq və bu münasibətə uyğun gələn fəaliyyət göstərməyi onlarda adət halına salmaqdır.
Məzmununa aşağıdakılar daxildir: şagirdlərdə siyasi şüur formalaşdırmaq, dünyada aparılan xarici və daxili siyasətin doğru, düzgün, ədalətli olub – olmamağını onlara dərk etdirmək, məktəbliləri inkişaf səviyyələrinə uyğun şəkildə bu məsələlərlə əlaqədar iş sahələri üzrə bilik, bacarıq və vərdişlərə yiyələndirmək, praktik fəaliyyətə alışdırmaq və.s
Vəzifəsi – qeyd olunan bu keyfiyyətləri şagirdlərə alışdırmaqdan ötrü tələb olunan şəraiti yaratmaqdır.
İdeya – siyasi tərbiyə şagirdlərdə elmi dünyabaxışının əsaslarını, ideya yetkinliyini, siyasi əqidə və maraqları, ictimai – siyasi fəallığı, həmçinin bunun üçün zəruri olan bilik, bacarıq və vərdişləri formalaşdırmağa xidmət edən məqsədyönlü təsirlər sistemidir və məqsədi yüksək əqidəyə və siyasi mədəniyyətə  malik vətəndaşlar yetiçdirməkdən, şagirdləri xalqın, Vətənin mənafeyini dolğun əks etdirən ideologiya və siyasət ruhunda formalaşdırmaqdan ibarətdir. Məqsədə nail olmaq üçün məktəblilərə aşılanan keyfiyyətlər toplusu məzmunu təşkil edir.


